Журам батлах тухай
Монгол Улсын төрийн албаны тухай хуулийн 4 дүгээр зүйлийн 4.2.2, 4.2.4 заалт, Хөдөлмөрийн тухай хуулийн 130 дугаар зүйлийн 130.1, 130.2, Эмнэлгийн дотоод журмын 2.1-2.11 заалтыг тус тус үндэслэн ТУШААХ нь:
1. “Төрийн алба ил тод байх”, “Иргэд хуульд заасан болзол, журмын дагуу төрийн албанд орох адил тэгш боломжтой байх” зарчмыг хэрэгжүүлж ажиллах зорилгоор “Шинэ ажилтан сонгон шалгаруулж ажилд авах журам”-ыг нэгдүгээр, “Шинэ ажилтан дадлагажуулах хөтөлбөр”-ийг хоёрдугаар хавсралтаар тус тус баталсугай. 
2. Журмын хэрэгжилтийг ханган ажлын байранд тавигдах шаардлагад нийцсэн чадварлаг хүний нөөцийн бүрдүүлэлт хийхэд анхаарч ажиллахыг Дотоод ажлын албаны дарга / Н.Эрдэнэзаяа/-д үүрэг болгосугай. 
3. Энэ тушаал гарсантай холбогдуулан нэгдсэн эмнэлгийн даргын 2013 оны А/22 дугаар тушаалыг хүчингүй болсонд тооцсугай
4. Тушаалын хэрэгжилтэнд хяналт тавьж ажиллахыг Захиргаа стратеги төлөвлөлт харицсан орлогч дарга /Э.Гэрэлмаа/-д даалгасугай.





ДАРГА			Т.ЭНХЗАЯА 

















ШИНЭ АЖИЛТНЫГ СОНГОН ШАЛГАРУУЛЖ
АЖИЛД АВАХ ЖУРАМ
Нэг. Үндэслэл
             Монгол Улсын Төрийн албаны тухай хуулийн 4 дүгээр зүйлд заасан “Төрийн алба ил тод байх, Иргэд хууль заасан болзол, журмын дагуу төрийн албанд орох адил тэгш боломжтой байх” зарчмыг үндэслэл болгон хүн амын эрэлт хэрэгцээнд нийцсэн эрүүл мэндийн чанартай тусламж үйлчилгээг үзүүлэхэд ажлын байрны тодорхойлолтод тавигдсан мэргэжлийн ур чадвар, ёс зүй, харилцаа хандлагын шалгуурт тэнцэх эмч, мэргэжилтнийг сонгон шалгаруулж ажиллуулахтай холбогдсон харилцааг энэхүү журмаар зохицуулна.
Энэхүү журмын зорилго нь Хан-Уул дүүргийн Нэгдсэн эмнэлгийн тусламж үйлчилгээг мэргэжлийн мэдлэг, боловсрол, ур чадвартай ажилтнаар эрхлэн гүйцэтгүүлэх, ажил горилогч иргэдийг нээлттэй сонгон шалгаруулах зарчмаар ажилд авах болон түүнтэй холбогдсон харилцааг зохицуулахад оршино.
Сонгон шалгаруулалт гэж тухайн ажлын байранд тавигдах шаардлага хангасан мэргэжил, боловсрол, ур чадварыг эзэмшсэн ажил горилогчийг сонгох үйл ажиллагааг хэлнэ.
Хоёр. Сонгон шалгаруулалтанд оролцох ажил горилогчид 
тавигдах шаардлага:

2.1. Сонгон шалгаруулалтад оролцох ажил горилогчид дараах нийтлэг шаардлага тавигдана. Үүнд:
2.1.1. Анагаах ухааны боловсрол олгох их, дээд сургуулийг дипломын болон бакалаврын боловсролтой төгссөн, мэргэжлийн үйл ажиллагаа эрхлэх зөвшөөрөлтэй байх
2.1.2. Горилж буй ажлын байрны  чиглэлээр төрөлжсөн нарийн мэргэжил эзэмшсэн байх 
2.1.3. Нээлттэй зарлагдсан ажлын байрны шаардлагыг хангаж, Дотоод ажлын албанд бүртгүүлсэн байх
2.2. Сонгон шалгаруулалтад оролцох ажил горилогчид дараах тусгай шаардлага тавигдана. Үүнд:
2.2.1. Гадаад хэлний анхан, дунд түвшний мэдлэгтэй, компьютерийн программуудыг бүрэн эзэмшсэн, хууль эрх зүйн мэдлэгтэй, интернет, дотоод сүлжээнд ажиллах чадвартай, судалгааны арга зүйд суралцсан, багаар ажиллах, илтгэх ур чадвартай байх
         2.2.2. Төрийн албан хаагч, эмнэлгийн мэргэжилтний ёс зүйн хэм хэмжээ, байгууллагын соёл, дэг журмыг хүндэтгэн, авлигаас ангид ажиллах чадвар төлөвшсөн байх
2.3. Сонгон шалгаруулалтад оролцох ажил горилогч дараах материалыг бүрдүүлнэ. Үүнд:
· Ажилд орохыг хүссэн өргөдөл
· Төрийн албан хаагчийн анкет /маягт №1/
· Иргэний үнэмлэх /хуулбарын хамт /
· Мэргэжлийн сургууль төгссөн диплом /нотариатаар баталгаажуулсан хуулбарын хамт/
· Эмчлэх, сувилах, эм барих, эх барих, мэргэжлийн үйл ажиллагаа эрхлэх зөвшөөрөл  /нотариатаар баталгаажуулсан хуулбарын хамт /
· Мэргэжлийн зэрэг дэвийн үнэмлэх /нотариатаар баталгаажуулсан хуулбарын хамт/
· Нийгмийн даатгалын дэвтэр, эрүүл мэндийн даатгалын дэвтэр
2.4. Сонгон шалгаруултад тэнцсэн ажил горилогчоос шаардлагатай тохиолдолд дараах бичиг баримтыг бүрдүүлнэ. Үүнд:
· Оршин суугаа хорооны тодорхойлолт 
· Өмнө ажиллаж байсан ажлаас чөлөөлөгдсөн тушаалын хуулбар 
2.5. Ажлын байрны тодорхойлолтод заагдсан шаардлагыг хангаагүй, мэргэжлийн үнэмлэх дипломгүй, баримт бичиг дутуу иргэний материалыг хүлээн авахгүй.
                               Гурав. Ажилтан сонгон шалгаруулах үйл ажиллагаа
3.1.  Байгууллагын хүний нөөцийн бодлого, төлөвлөгөөний дагуу шаардлагатай байгаа ажлын байр, сул орон тооны зарыг олон нийтийн хэвлэл мэдээллийн хэрэгслүүд, Монголын Хөдөлмөрийн бирж, ХУД-ийн Хөдөлмөрийн хэлтэс, ЭМХТ, НЭМГ-ын вебсайт, байгууллагын вебсайт, эрүүл мэндийн салбарын болон бусад онлайн сүлжээгээр нийтэд ил тод зарлана.
3.2 Ажил горилогчийн анкетыг хүний нөөцийн мэдээллийн санд төвлөрүүлэн, бүртгэгдсэн ажил горилогчдоос анкетын шалгаруулалтаар тэнцсэн, шаардлага хангасан иргэнийг Дотоод ажлын алба сонгож Удирдлагын зөвлөлд танилцуулна.
3.3. Зохих албад сонгон шалгаруулалтад оролцох ажил горилогчоос мэргэжлийн онол, дадлагын шалгалт авч онолын 70%, дадлагын 75% оноотой үнэлэгдсэн мэргэжилтнийг Удирдлагын зөвлөлийн хурлаар хэлэлцүүлэн ажиллуулах эсэхийг гишүүдийн санал хураалтаар шийдвэрлэнэ.
3.4. Шинээр ажилд орох ажилтныг Эрүүл мэндийн сайдын тушаалаар баталсан “Эрүүл мэндийн ажилтныг халдвараас сэргийлэх заавар”-ын дагуу эрүүл мэндийн урьдчилан сэргийлэх үзлэгт хамруулан тухайн ажил мэргэжилд эрүүл мэндээр тэнцэх эсэх дүгнэлт гаргуулсан байна. 
3.5. Сонгон шалгаруулалтад тэнцсэн иргэнтэй Монгол Улсын Хөдөлмөрийн тухай хуулийн дагуу туршилтын 3 сарын хугацаатай хөдөлмөрийн гэрээг бичгээр үйлдэн нэг хувийг өөрт нь өгч, тушаал гаргаснаар ажил үүргийг эрхлэн гүйцэтгүүлнэ.
                                              Дөрөв. Ажил олгогчийн эрх, үүрэг:
4.1. Шинээр ажилд орж байгаа ажилтанд дотоод ажлын албаны ажилтан байгууллагын эрхэм зорилго, зорилт, бүтэц зохион байгуулалт, хөдөлмөрийн дотоод журмыг танилцуулж, ажлын газрын үнэмлэх олгож, хувийн хэрэг нээнэ.
4.2. Шинэ ажилтанд тасаг, нэгжийн эрхлэгч албан тушаалын тодорхойлолтоор гүйцэтгэх чиг үүрэг, хөдөлмөрийн аюулгүй ажиллагааны талаар зааварчилгаа өгч, эд аж ахуйг картаар хүлээлгэн өгнө.
4.3. Тухайн албан тушаалын тодорхойлолтыг Эрүүл мэндийн сайдын 2012 оны 182, 183, 2015 оны 501 дугаар тушаалаар баталсан загварыг үндэслэн мэргэжилтний харъяалах тасаг, нэгжийн эрхлэгч боловсруулж, дотоод ажлын алба, захиргаа стратеги төлөвлөлт хариуцсан орлогч даргаар хянуулж, даргаар батлуулан нэг хувийг ажилтанд үлдээнэ.
4.4. Хүн амын эрүүл мэндийн хэрэгцээ, байгууллагын ажлын шаардлага, тухайн мэргэжилтний мэргэжлийн ур чадвар, дадлага туршлага, биеийн эрүүл мэндийн байдал зэргийг харгалзан ажилтны ажлын байрыг түр буюу бүр хугацаагаар өөрчлөн ажиллуулж болно. 
4.5. Хөдөлмөрийн тухай хууль, байгууллагын хөдөлмөрийн дотоод журам, эмчилгээ, оношилгоо, түгээмэл үйлдлийн стандартыг ноцтой зөрчсөн, зан харилцаа, ёс суртахууны доголдол гаргаж, үүрэгт ажилдаа тэнцэхгүй болсон тохиолдолд Монгол Улсын Хөдөлмөрийн тухай хуулинд заасан үндэслэлээр  ажилтантай хийсэн хөдөлмөрийн гэрээг цуцална.
4.6. Удирдлагын зөвлөл, эрүүл мэндийн түсламж үйлчилгээний чанар, аюулгүй байдлын алба, Ёс зүйн хэсгийн хороо, албадуудаас ажилд тэнцэхгүй болсон тухай дүгнэлт, мэдэгдэл гарсан ажилтны гэрээг ажил олгогчийн санаачилгаар цуцална.
                            Тав. Сонгон шалгаруулалтад тэнцсэн ажилтны эрх үүрэг:
5.1. Сонгон шалгаруулалтад тэнцэн шинээр ажилд орж буй ажилтан нь байгууллагын дотоод журмыг хэрэгжүүлж, байгууллагын соёл, хамт олны үйл ажилгааг хүндэтгэн ажиллах бөгөөд байгууллагын тухай болон гүйцэтгэх ажил үүргийн талаар мэдээлэл авах, санал хүсэлт тавих эрх, үүрэгтэй.
5.2. Сонгон шалгаруулалтад тэнцсэн ажилтан нь мэдлэг боловсрол, мэргэжлийн ур чадвараа байнга тасралтгүй дээшлүүлэн, эмч мэргэжилтнүүдээс дагалдан суралцах, зөвлөгөө авах, ажлын байрны сургалтад хамрагдаж, аливаад шинэлэг бүтээлч сэтгэлгээгээр хандан, багийн зарчмаар ажиллах үүрэг хүлээнэ.
5.3. Ажилтан үйл ажиллагаандаа эмчилгээ, оношилгооны стандартыг мөрдөж ажиллах, хөдөлмөрийн аюулгүй байдал, халдвар хамгааллыг мөрдөн ажиллах, хөдөлмөрийн аюулгүй байдал, халдвар хамгааллыг мөрдөн ажиллахад шаардагдах зүйлсийг захиргаанд уламжлан шийдүүлэх зэрэг эрх, үүргийг хүлээнэ.
                              
Зургаа. Ажилтныг ажлын байранд нь сургаж дадлагажуулах

6.1. Шинэ ажилтанд хөдөлмөрийн аюулгүй ажиллагааны зааварчилгаа, албан тушаалын гүйцэтгэх үүрэг, ажлын байрны онцлогийн талаарх мэдээллийг 14 хоногийн албадын дарга, тасаг нэгжийн эрхлэгч нар сургалт, зөвлөгөөгөөр олгоно. 
6.2. Зөвлөгөө өгсний дараа ажилтныг дадлага туршлагатай ажилтанд ажлын байранд дагалдуулан сургах, бие даан ажиллуулах зарчмаар ажлын байрны дадлага олгоно.
6.3. Туршилтын хугацаа /3 сар/-ны явцад ажилтныг Нэгдсэн эмнэлгийн даргын тушаалаар баталсан “Шинэ ажилтныг дадлагажуулах хөтөлбөр”, “Шинэ сувилагчийг дадлагажуулах сургалтын журам”-ын дагуу албадын дарга, харъяалах тасаг, нэгжийн эрхлэгч, эмч сургаж дадлагажуулна. 
6.4. Туршилтын хугацааны ажлын үр дүн, гүйцэтгэлийг албадын дарга, тасаг нэгжийн эрхлэгч нараар үнэлүүлэн Удирдлагын зөвлөлийн хурлаар хэлэлцэн гэрээг сунгах эсэхийг шийдвэрлэнэ.
6.5.  Туршилтын хугацаа дуусаагүй боловч шинэ ажилтны ажлын гүйцэтгэлийн үр дүн хангалтгүй тохиолдолд туршилтын хугацаа дуусахаас өмнө хөдөлмөрийн гэрээг захиргааны санаачилгаар дуусгавар болгоно. 

Долоо. Бусад зүйл

7.1. Энэхүү журмыг Нэгдсэн эмнэлгийн хэмжээнд орон тооны эмч ажилтнууд болон гэрээт, улирлын чанартай ажилтнуудын сонгон шалгаруулалтад баримтлана. 
7.2. Талуудын хүлээх хариуцлага нь Монгол Улсын Хөдөлмөрийн тухай хууль, байгууллагын дотоод журам болон бусад холбогдох хууль тогтоомжоор зохицуулагдана.
             











ШИНЭ АЖИЛТНЫГ
ДАДЛАГАЖУУЛАХ ХӨТӨЛБӨР

Нэг. Зорилго
Монгол Улсын Эрүүл мэндийн тухай хуулийн  20 дугаар зүйлээр баталсан “Эрүүл мэндийн байгууллагын эрх үүрэг”-ийн 20.2.7-д “Эрүүл мэндийн байгууллага нь эмнэлгийн мэргэжилтэнд мэдлэг мэргэжлээ дээшлүүлэхэд нь дэмжлэг үзүүлэх, ажилтны нийгмийн баталгааг хангах арга хэмжээ авч хэрэгжүүлэх үүрэгтэй” гэж заасны дагуу эрүүл мэндийн чанартай тусламж үйлчилгээг үзүүлэхэд мэргэжлийн ур чадвар, ёс зүйн хэм хэмжээний шалгуурт тэнцэх эмч, мэргэжилтнийг бэлтгэх, дадлагажуулахад энэхүү хөтөлбөрийг баримтална.
Хоёр.Шинэ ажилтны мэргэшлийн түвшинг үнэлэх
2.1.  Хүний нөөцийг сонгон шалгаруулахын өмнө зохих албад мэргэжилтнээс мэргэжлийн онол, дадлагын шалгалт авч үнэлгээний дүнг Удирдлагын зөвлөлийн хурлаар хэлэлцүүлнэ.
2.2.  Монгол Улсын хөдөлмөрийн тухай хуулийн дагуу шинэ ажилтантай туршилтын 3 сар хүртэлх хугацаагаар хөдөлмөрийн гэрээ байгуулан туршилтын хугацааны ажлын үр дүн, гүйцэтгэлийг албадын дарга, тасаг клиникийн эрхлэгч, холбогдох мэргэжилтнүүдээр үнэлүүлэн хэлэлцүүлж гэрээг сунгах эсэхийг шийдвэрлэнэ. 
2.3. Шинэ ажилтны мэргэжлээрээ ажилласан жилийн туршлагыг харгалзан мэргэжилтнийг үнэлэх олон улсын ангиллаар дараах байдлаар ангилж үзнэ. Үүнд: 
2.3.1. 0-5 жил ажилласан        шинэ мэргэжилтэн
2.3.2. 6-10 жил ажилласан      мэргэшигч
2.3.3. 11-15 жил ажилласан    мэргэшсэн
2.3.4. 16-20 жил ажилласан   чадвартай
2.3.5. 21-ээс дээш ажилласан зөвлөх
2.4. Шинэ ажилтны эзэмшсэн мэргэжил, ажиллах албан тушаалаас үл хамааран Дотоод ажлын албанаас 2.3-д заасан ангиллаар үнэлж холбогдох алба, тасаг нэгжид танилцуулна.
2.5. Шинэ ажилтны туршилтын гэрээг дүгнэх үнэлгээний хуудсыг энэхүү хөтөлбөрийн хавсралтаар батлан албадын дарга, тасаг нэгжийн эрхлэгч, холбогдох мэргэжилтнүүдээр үнэлүүлэн Удирдлагын зөвлөлийн хурлаар хэлэлцэн дүгнэнэ.

Гурав. Шинэ ажилтныг ажлын байранд дадлагажуулах үйл ажиллагаа
3.1. Дотоод ажлын албаны эрх, үүрэг
3.1.1. Дотоод ажлын албаны ажилтан шинэ ажилтанд байгууллагын түүхэн замнал, бүтэц, зохион байгуулалт, хөдөлмөрийн дотоод журам, хамтын гэрээ, тасаг нэгжийн онцлог болон хоорондын уялдаа холбоо, ажлын байрны тодорхойлолтыг танилцуулна. 
3.1.2. Дотоод ажлын албаны ажилтан шинэ ажилтанд ажлын цагийн хуваарь, үндсэн цалин, нэмэгдэл ба нэмэгдэл хөлсний талаар танилцуулан Монгол Улсын Хөдөлмөрийн тухай хуулинд заасан нөхцлөөр хөдөлмөрийн гэрээг байгуулна. 
3.1.3. Дотоод ажлын албанаас шинэ ажилтанд танилцах хуудас олгосноор Эрүүл мэндийн төвийн холбогдох албан тушаалтанд өөрийгөө танилцуулах, мэргэжлийн болон байгууллагын дотоод үйл ажиллагаатай танилцах боломж бүрдүүлэн чиглүүлж өгнө.
3.1.4. Шинэ ажилтанд мэргэжил, албан тушаалын дагуу хамаарах мэргэжлийн зөвлөл, комисс, багийн үйл ажиллагаа, чиг үүргийг танилцуулна. 
3.1.5. Шинэ ажилтны хөдөлмөрийн харилцаа үүсгэх эрх зүйн нөхцөл бүрдсэн тохиолдолд Хүний нөөц, хөгжлийн алба ажилтанг харъяалах тасаг, нэгжид хүргэн танилцуулна. 
3.2. Шинэ ажилтны харъяалах алба, тасаг нэгжийн эрх үүрэг
3.2.1. Шинэ ажилтныг байгууллагын соёлд дасан зохицох, хамт олны үнэт зүйлийг хүндэтгэн үзэх ойлголт, хандлагыг төлөвшүүлэхэд чиглэгдсэн уулзалт, танилцуулгыг тасаг нэгжийн түвшинд зохион байгуулах
3.2.2. Шинэ ажилтанг ажлын байранд дадлагажуулах мэргэжилтэнг томилон мэргэжлийн чиг баримжаа олгох, хамтарч ажиллах ажлын чиглэлийг төлөвлөнө. 
3.2.3. Шинэ ажилтны мэргэших, дадлагажих үйл явцад хяналт тавьж, удирдах ажилтанд танилцуулан мэргэжлийн онол, дадлагын шалгалт авахад оролцоно. 
3.2.4. Шинэ ажилтныг мэргэжлийн уулзалт зөвлөгөө, хэлэлцүүлэг, дотоодын сургалтанд хамруулан тасралтгүй хөгжих, дадлагажихад дэмжлэг үзүүлнэ.
3.2.5. Шинэ ажилтанд тасаг, нэгжийн эрхлэгч ажын байрны тодорхойлолтоор гүйцэтгэх чиг үүрэг, хөдөлмөрийн аюулгүй ажиллагааны талаар зааварчилгаа өгч, хариуцах эд хөрөнгийг картаар хүлээлгэн өгнө. 
3.3. Эмнэлгийн тусламж үйлчилгээний алба, Эрүүл мэндийн тусламж үйлчилгээний чанар аюулгүй байдлын алба, Сувилахуйн албаны эрх үүрэг
3.3.1. Эмч, сувилагч эмнэлгийн тусгай мэргэжил тус бүрээр хэрэгжүүлэх тушаал, шийдвэрүүд, яаралтай тусламж, амилуулах суурь тусламж, стандарт удирдамжийн сантай болж шинэ ажилтанг дадлагажуулахын өмнө ба дараа сорил авч дүгнэнэ.
3.3.2. Шинэ ажилтныг стандарт, удирдамж, гарын авлагаар ханган холбогдох материалыг судлуулан мэргэжлийн удирдлага, арга зүйгээр тасралтгүй хангана
3.3.3. Шинэ ажилтны туршилтын гэрээг Удирдлагын зөвлөлөөр хэлэлцэхэд мэргэжлийн сорил, дотоодын хяналт үнэлгээний дүнг харилцуулан шаардлагатай тохиолдолд мэргэжлийн зөвлөл, салбар нийгэмлэгийн дүгнэлтийг гаргуулах танилцуулана.
3.3.4. Ёс зүйн  хэсгийн хороо нь шинэ эмч, сувилагчийг ёс зүйн хэм хэмжээ, харилцаа хандлагын сургалтанд хамруулан тангараг өргүүлэх арга хэмжээ зохион байгуулан мэргэжлийн үнэ цэнийг ойлгуулах, сурталчлах ажлыг зохион байгуулна.
3.4. Ижил мэргэжилтний эрх үүрэг
3.4.1 Ижил мэргэжилтэн нь шинэ ажилтныг ажлын байранд дагалдуулан сургах, бие даан ажиллуулах зарчмаар дадлагажуулна.
3.4.2. Шинэ ажилтанг мэргэжлийн ном, гарын авлагаар хангах, тэдгээрийг хэрэгжүүлэхэд тусалж дэмжинэ. 
3.4.3. Шинэ ажилтан байгууллагын болон мэргэжлийн тусламж үйлчилгээг үзүүлэх үйл ажиллагааны онцлогийг таньж мэдэхэд чиглүүлнэ.
3.5 Шинэ ажилтны эрх үүрэг:
3.5.1. Сонгон шалгаруулалтанд тэнцэн шинээр ажилд орж буй ажилтан нь байгууллагын дотоод журмыг хэрэгжүүлж, байгууллагын соёл, хамт олны үйл ажиллагааг хүндэтгэн ажиллах бөгөөд байгууллагын тухай болон гүйцэтгэх ажил үүргийн талаар мэдээлэл авах, санал хүсэлт тавих эрх, үүрэгтэй.
3.5.2. Сонгон шалгаруулалтанд тэнцсэн ажилтан нь мэдлэг боловсрол, мэргэжлийн ур чадвараа тасралтгүй дээшлүүлэн, туршлагатай эмч, мэргэжилтнүүдээс дагалдан суралцах, зөвлөгөө авах, ажлын байрны сургалтанд хамрагдаж, шинэлэг бүтээлч сэтгэлгээгээр хандан, багийн зарчмаар ажиллах үүрэг хүлээнэ. 
3.5.3. Ажилтан үйл ажиллагаандаа эмчилгээ, оношилгооны стандартыг мөрдөн ажиллаж, ажлын байрны нөхцөл, хөдөлмөрийн аюулгүй байдал, халдвар хамгааллын дэглэмийг баримтлан тусламж үйлчилгээг үзүүлэхэд шаардагдах зүйлсийг захиргаанд уламжлан шийдүүлэх зэрэг эрх, үүргийг хүлээнэ.
Дөрөв. Шинэ ажилтны дадлагажих үйл явцыг үнэлэх, хянах
4.1. Туршилтын хугацааны явцад ажилтнаас мэргэжлийн мэдлэг, ур чадвар, стандарт удирдамжийн хэрэгжилтээр шалгалт авч үнэлэн мэргэжил арга зүйн зөвлөгөө өгч чиглүүлнэ.
4.2. Туршилтын хугацаа дуусахад шинэ ажилтны ажил мэргэжлийн ур чадвар, дүрэм журам, стандарт удирдамж, хөдөлмөрийн гэрээний биелэлт, ажлын гүйцэтгэлийг оноо бүхий асуумжаар албадын дарга нар үнэлнэ. 
4.3. Үнэлгээг Удирдлагын зөвлөлийн хурлаар хэлэлцэн ажилтанд болон хариуцсан тасаг нэгжийн эрхлэгчид танилцуулна. 
4.4. Явцын үнэлгээгээр хангалтгүй үнэлэгдсэн тохиолдолд туршилтын хугацаа дуусахаас өмнө хөдөлмөрийн гэрээг цуцалж болно.

